
67

L'Eroe ô l'attraversava quell'amena

Çittæ, ch'a paiva uña perpetua e vea

Villezzatûa, che un nobile de Zena

In Arbâ ô no l'ha megio nè in rivea:

E pe un pö se scordava (tanto a l'ëa

Rapia da quella nêuva e vaga scena)

Fin a squaddra orgogliosa so compagna

I giardin e e metropoli da Spagna.



68

A gran reggia do cappo da tribù

A l'ëa pù uña cabanna un pö distante

Da-e cabanne do popolo e un pö ciù

Comoda, ciù distinta e ciù elegante;

E attorniâ invece de rastelli oppù

De tôri da spallee d'ombrose ciante

A compariva in mezo a uña valletta,

Vaga pe rien, pe laghi e bell'erbetta.



69

Stavan davanti a questa reggia in pê

O gran Guacanagari e i so primarii

Sudditi o confidenti o conseggê,

E çinque atri cacichi tribûtarii,

Che in quella circostanza ëan lì con lê,

Da-i so villaggi a posta e volontarii

Vegnûi pe vedde ô gran navigatô

E i so illustri compagni e fâghe onô.



70

Appeña ô l'arrivava riçevûo

O fù l'Eroe da tutta l'assemblea

Con un rispettosiscimo salûo;

E ô cacico ô ghe dava ä so manea

Co-e parolle e co-i atti ô ben vegnûo,

Allegro in chêu, comme ô mostrava in cea;

E ô ghe fè intende, ch'ô l'ëa in tæra amiga

E d'ospitalitæ cordiale antiga.

